
ҰЛТТЫҚ ОЙЫНДАРДЫҢ 
ӘЛЕУМЕТТІК-ПСИХОЛОГИЯЛЫҚ АСТАРЫ

Аңдатпа. Мақалаға ұлтымыздың сан ғасырлық мәдениетінің бастауы ретінде әлі күнге арнайы  
қарастырылмай келе жатқан ұлттық ойындардың әлеуметтік-психологиялық сипаты арқау болған.

Ұлт мәдениетінің ажырамас бөлігіне айналған ойындардың ішінен адам болып қалыптасудың 
алғашқы жылдарындағы кейіптік ойындардың бірі – «Үйшік-үйшік» ойыны негізгі нысан ретінде 
алынған. 

Ұлттық ойындарды жинау, жариялау зерттеу мақсатында жарық көрген еңбектерге назар аударыла-
ды да, оларда сөз болмаған, зерттелмеген тың тақырып – ойын табиғатын тануға талпыныс жасалады.

Кейіптік ойынға қатысушының елестету қабылеті мен шығармашылық талпыныстары, еліктеу мен 
бәсекелесу мүмкіндіктері, ойындағы уақыт пен кеңістік, талаптар  мен шарттар, ережелер, ойыншының 
жандүниесіндегі құбылыстар және олардың өзара байланысы сөз болады. Мақалада балалардың айту 
машығының алғы шарттарының бірі – тыңдау екені, ақылды адам болып қалыптасу үшін көргенін, 
естігенін, ойына түйгенін ауызша айтуға бейімделу балалардың «үйшік-үйшік» секілді ойынынан ба-
сталатыны ескеріледі. Ойыншылар арасындағы өзара қарым-қатынастардың ынтымаққа, түсіністікке, 
сыйластыққа, достық қағидаттарына негізделетінін, мұның өзі қоғамда адами құндылықтардың бала-
лар бойына ерте даритындығының әлеуметтік-психологиялық негізі екендігі сөз болады. Кемел адам 
болудың баспалдағы ретіндеойынның атқарар қызметі үлкен екендігі айқындалады. Осындай дәлелдер 
мен дәйектер арқылы ойынның әлеуметтік-психологиялық астары ашылады.

Кілт сөздер: ұлттық ойын, ойынтану, ойын кеңістігі, ойын уақыты, елестету, шығармашылық тал-
пыныс, еліктеу, кейіптеу, еркіндік.

Кіріспе. Ойын феноменін ұлттық дүниетаным аясында зерттеу арқылы ол туралы 
ұғымдарымыздың тарихи негізін және табиғи тамырын табу қазақ ғылымындағы күн 
тәртібінде тұрған өзекті мәселенің бірі. Өйткені, адамзат өркениетіндегі ойынның 
атқарар қызметін анықтау, әр ұлттың қалыптасуындағы және қоғам дамуындағы  
өзіндік ролін айқындау әлемдік ғылымда әлдеқашан қолға алынды.  Әсіресе, Батыс ел-
дерінде жүйелі зерттелді де «игрология» яғни «ойынтану» деген ғылым өркен жайды. 
Соның нәтижесінде  ғылыми-теориялық тұжырымдар мен қорытындыларғ зерттеу 
әдіс-тәсілдері мен әдістемесі жолға қойылды. Бұл бағыт бізде енді-енді ғана қолға 
алына бастады. Қолға алынған  бастауларды әрі қарай сабақтастыруды уақыттың өзі 
қажетсініп отыр. Осы қажеттіліктің бір мысқалын болса да  өтеу мақсатында  ұлттық 
ойыннның әлеуметтік-психологиялық астарын тануды қолға алдық.

Адамның кез келген қызметінің сипатына барынша терең мән бере  қарасаң, ол 
үнемі ойдан шығарылған  әрекеттерді атқарып жүреді.  Ойдан шығарылған әрекеттің 
бәрі әлбетте табиғи емес, жасанды. Басқаша айтқанда, жаратылыс заңдылықтарының 

шеңберінен тыс адамның өз ойынан шығарып, өз қолымен тындыратын жұмыстар. 
Құдды бір саналы түрде ойнап жүрген секілді. Ойын атаулының бәрі де ойдан 
шығарылады. Олай болса, адам қызметтерін де ойын деп айтуға негіз бар.Адам 
қызметтерінің алғашқысы еңбек құралдарын жасау болса, тас қашап отырған Homo 
sapiens сырт көзге ойнап отырған секілді көрінеді. Шындығында ол ойға алған ісін 
жүзеге асырмақ болып отыр. Алғашқы еңбек құралының өзі мәдениет туындысы, 
оны «адамзаттық мәдениеттің бастауы» деген тұжырымды одан әрі тереңдеткен, 
ойын психологиясын зерттеген мәдениеттанушы Йохан Хейзинга: «адам мәдениеті 
ойын секілді, ойыннан туады, ойынмен өрістейді, ойын кез келген мәдениетке дейін 
де бар болатын»( Хейзинга, 1992: 7) дейді. Адамзат мәдениетінің бастауы – алғашқы 
еңбек құралы емес, сол құралды жасауға ықпал еткен ойын деген қорытынды 
жасауға болады. Демек, ойын мәдениетіміздің бастауы, бөлінбес бөлшегі, оны алға 
қарай өрістетуші де. Сондықтан да біз ойынды тануымыз, тану үшін зерттеуіміз 
керек.

Әдебиеттерге шолу. Әлбетте, ойын туралы әлем ғалымдарының сонау Платоннан 
бастап бүгінгі жас ғалымдарға дейінгі зерттеулерін бір мақалада түгел шолып шығу 
мүмкін емес. Десек те ұлттық ойындар туралы жарық көрген тақырыбы әралуан не-
гізгі еңбектерге көңіл аударуға болады. 

Ұлттық ойындарды жинастырып, олардың түрлерін жікке бөліп,  Ә. Диваев 1905 
жылы 13 қарашада «Тургайская газета» және «Туркестанские ведомости» басы-
лымдарында «Игры киргизских детей» және «Древние игры киргизской молодёжи» 
деген аттармен жариялады Қазақтың ұлттық ойындарына мән берілген алғашқы 
ғылыми қадам ретінде бұл мақаланың маңызы жоғары. Қазақ ғалымдары ұлттық 
ойындардың түрлерін жинақтаумен (Диваев, 1907: 346-547;), пайда болу тарихын 
іздеумен (Төтенаев,1974: 22-23.), өзге ұлттарға түсіндіру мақсатында суреттерімен 
(Гуннер, 1938: 39;), олардың ережелерін анықтаумен (Таникеев, 1957: 58.) қалай ой-
налуы керектігін түсіндірумен (Сагындыков,1991:176.), педагогикалық қырларын 
айқындаумен (Алимханов,2018: 97-98), және спорттық түрлерінің жетілу жолда-
рын зерделеумен (Рахимкулов, 1949: 67), яғни тәжірибелік қырларын зерттеумен 
айналысқаны болмаса, ойынның теориялық негіздері қарастырылмаған. Бұл ретте 
ғалым Кенжехан Матыжановтың «Ойын өмір» деп аталатын ғылыми-танымдық 
зерттеуін ерекше атап өтуге болады (Матыжанов, 2022: 5-10). Ғалым осы зерттеуін-
де тұңғыш рет қазақша «ойынтану» терминін ғылыми айналымға қосады да, әлемдік 
ғылымдағы ойынтану тарихына шолу жасай келе, теориялық негіздеріне мән береді, 
әдістемелік қағидаттарына көңіл аударады. Ұлттық ойындарды зерттеудің жаңа кон-
цепциясын ұсынады. Ғалым ойын туралы  ғылыми танымның әлемдік  тамырынан 
тартып, бүгінгі көкжиегіне дейін көктей барлап шығады.

Әлемге әйгілі ғалымдардың еңбектеріне арқа сүйей отырып, ойынтанудың ге-
незисіне тереңдейді де, бұл бағыттағы әлемдік  ғылыми ой жетістіктерінің ұлттық 
ойынды тану талпыныстарына  қаншалықты әсері болғандығына  назар аударады. 
Қазақ ұлттық ойындарын таныту ұмтылыстарына да сараптама жасай келе, бұл 
бағытта біздегі теориялық танымның әлі бе болса балаңдығын  мойындай отырып, 
өз тарапынан ұлттық ойынтанудың ғылыми тың тұжырымдарын ұсынады.

Ол ойынның табиғатына тән мынадай ерекшеліктерді қазақ ғалымдары ішін-
де алғаш рет алға тартады да, ол ерекшеліктерді екшей келе ойын туралы: «Ойын 
ешқандай экономикалық пайданы көздемейтін, күйкі тірлік қажеттіліктерінен ада, 
мақсат-мүддесі өз шеңберінде тұйықталған адамзатқа ғана тән әрекет түрі болып са-
налады; ол шартсыз және шарттылық жағдайда өзінше ойластырылған шынайылыққа 
негізделеді. Оның өзіне ғана лайықталып ерекше рухқа ие болған мән-мазмұны бо-
лады, ол өмір сүру мүмкіндігін өзі қамтамасыз етеді. Ойын – ерікті түрде қатаң бел-
гіленген ереже бойынша белгілі кеңістік пен уақыт аясында өтетін тегеурінді ішкі 
қуатқа ие құбылыс», – деген қорытындыға келеді.

Бұдан әрі ғалым ойындарды жанрларға, түрлерге, топтарға бөлудің әлемдік тә-
жірибесіне сүйене отырып, жалпы ойынды ірі-ірі екі топқа бөледі. Бірін «дәстүрлік 
ойындар», екіншісін жаңа заман жаратындылары болғандықтан, «жаңа заман 
ойындары», яғни «постдәстүрлік ойындар» дейді де, бұлардың өздеріне ғана тән 
айырмашылықтары мен ұқсастықтарына тоқтала келе, олардың арасына «қытай 
қорғанын» салуға болмайтындығын айтады. Өйткені, жаңа заман ойындары уақыт 
өте, көнере келе дәстүрлік ойындар жағына табиғи түрде өтіп кетуі мүмкін екен-
дігін ескертеді. Ғалым дәстүрлік ойындарды ғылымда бірде «ойындық фольклор», 
енді бірде «ұлттық ойындар» деп атай беретіндігін назарға ала отырып, ұлттық 
ойындардың өзіндік сипаттарын айқындайды (Матыжанов, 2022: 5-10).

Осы айтылған ғылыми тұжырымдар  негізге алынып, ұлттық ойындардың 
әлеуметтік-психологиялық астары сараланады.

Зерттеу әдістері. Бұған дейін ұлттық ойын мәдениеттану ғылымының шең-
берінде ғана қарастырылып келсе, енді синергетика бағыты бойынша тарихтың, 
этнологияның, философияның, психологияның, фольклортанудың, этнографияның, 
әлеуметтанудың, тіл білімінің пәнаралық сабақтастығында қарастыруды қолға алу 
керек. Яғни, ойынды толық тану үшін осы салаларға тән қағидаттар мен заңдылықтар 
аясында қарастырған жөн. Өйткені, ойын феномені адам өмірінің барлық саласы-
на тікелей араласады, онымен біте қайнаса өмір сүреді.Ойын адамзат тарихының 
бастауынан бастап бүгінге дейін бірге жасасып келеді. Мұны тексеру үшін тарих 
ғылымына жүгінуге көңіл қойған жөн. Ойын – адам санасының, ойлау қабілетінің 
жемісі. Демек, оны философиялық таным бойынша да зерттеуге тура келеді. 
Ойын адамның жан дүниесін рахатқа бөлейді, ләззаттандырады. Олай болса, оны 
психологиялық көзқарас тұрғысынан да саралап көрген абзал. Ойын – халықтың 
тұрмыс тіршілігінің ажырамас бөлігі, онда тұрмыс салт, әдет-ғұрып салтанат құрады. 
Яғни, бұл ретте оны этнографиялық таным таразысына салып қараған ләзім. Ойын 
тіл арқылы жүзеге асады және тілдің өмір сүруіне игі ықпал жасайды. Демек, ойын 
тілтаным тұрғысынан сараланады. Ойын – халық шығармашылығының туындысы. 
Ол фольклортану заңдылықтары бойынша да қарастырылады. Ойын – жеке адамнан 
бастап, көпшіліктің қатысуымен жүзеге асады және соларға қызмет етеді. Олай бол-
са, оны әлеуметтану өлшемдерімен байқап көрген орынды. 

Біз таңдап алған нысанымызды әлеуметтік-психологиялық таным тұрғысынан 
қарастырмақпыз.

Ғылымда мәселені көлденеңінен(горизанталь) зерттеп, яғни ненің бар екендігін, 
қаншасының  қандай екендігін жалпылама түгелдеп шығудың маңызы зор. Бұл 

бағытта қазақ ұлттық ойындарын зерттеген ғалымдар оларды топтап, жинақтап, жік-
теп барып 24 түрін атап шығады (Алимханов, 2018: 97-98).  Осы орайда ғылымның 
тігінен (вертикаль)зерттеу әдісімен, яғни нақты бір нысанды алып, соны ғана ба-
сынан аяғына дейін тексеріп шығу амалымен айналысқан тиімді болмақ. Осы үде 
бойынша ұрпақтан-ұрпақққа жалғасып келе жатқан бір ғана ұлттық ойынды назарға 
алып, соның әлеуметтік-психологиялық сипаттарын аршып көрсек дедік.Ол сипат-
тарды анықтау үшін синхрондық зерттеу тәсілін қолданамыз. Яғни, осы кездегі 
уақыт пен  кеңістік аясында ойынның әлеуметтік-психологиялық астарын анықтауға 
ұмтыламыз. 

Нәтижесі және талқылау. «Үйшік-үйшік» ойынын бір отбасындағы құралпас 
бүлдіршін ұл-қыздар да, үйге келген қонақ, кейде көршілердің балалары да 
қосылып ойнайды. Тілі шыққан балдырғандар да, есі кіріп қалған жасөспірімдер 
де,жеткіншектер де қатыса алады.  Үйде жалғыз қалған бала да өзі жеке бұл ойын-
ды ойнай береді. Өзінің қиялындағы кейіпке кіріп, өзімен-өзі сырласады, болмаса 
қиялындағы өзге адаммен әңгіме-дүкен құрады. 

Мұнда алдын ала белгіленген ереже болмайды. Бір ғана ереже бар. Ол ереже 
бойынша қай кезде (жылдың төрт мезгілі, тәуліктің кез келген уақыты), қай жерде 
(үйде, далада) болса да, алдымен ойнайтын кеңістік жасалады. Ойын кеңістігіәрине, 
шартты  түрде жасалған үйшік. Ойын кеңістігін анықтап алу, сонсоң үйшік жа-
сау – басты шарт. Оның көлемінің, құрылысының, құрылымының және жасала-
тын затындарының нақты болуы міндетті емес. «Олардың ішінде ойыншықтардың 
маңызы ерекше. Символдық бейнедегі ойыншықтардың міндетін кез-келген зат 
атқаруы мүмкін. Ойыншының қалауына, ойынның шартына қарай отырған орындығы 
– мәшинеге, қолындағы таяғы – семсерге, шашылып жатқан асықтар – жайылымдағы 
қойларға т.б. айналып жүре береді» (Матыжанов, 2022: 5-10).Ойнаушылар өздерінің 
қалауы бойынша ұсақ тастарды тізіп немесе жерді сызып болмаса шыбық шаншып 
белгілеген өздеріне қажетті бөлме-кеңістіктерді қолдан жасап алады, әйтпесе дайын 
қуыршақ үйшіктерді пайдаланады. Сыртқы ортаға кедергі келтірмейтін оңаша жер-
дегі осы кеңістік оларды өзге әлемнен бөліп тұрады. Осы кеңістікте олар өз бетін-
ше (ата-анасыз, тәрбиешісіз, мұғалімсіз) ойнап, ойынмен бірге өмір сүреді. Өйткені, 
оларды күнделікті үйреншікті өмір салты, жүріп-тұру машықтары жалықтырған. 
Сондықтан да ондай күн сайын қайталанатын бір қалыпты ортадан ажырағысы ке-
леді, себебі, ол орта жандүниесін қанағаттандырмайды, қанағаттанбаған жаны мен 
тәнінде жұмсалмаған психологиялық һәм физиологиялық әлеует бар, сол әлеует 
түгел игерілмей жаны жай таппайды, жаны жайланбаған соң  тұла бойындағы тулаған 
қуатты түгел пайдаланатын, сол күш-қуатты сыртқа шығаратын, сөйтіп жаны жай та-
батын ойын ойлап табады. Ол ойынды ойнайтын басқа орта іздейді. Ортаны өздері 
қолдан жасайды. Бұл ортада оларға ешкім қожайын емес. Ешкім оларға ескерту жа-
самайды, ақыл айтпайды, тапсырма бермейді. Әркім толық еркіндікте, үлкендердің 
психологиялық «құрсауынан» азат кеңістікте өзімен-өзі болады. Бұл ойын бала 
санасы мен жан дүниесіндегі азаттыққа деген құлшынысын, еркіндік сүйгіштігін 
айқындап береді. Шындығында адам баласының бостандыққа деген ұмтылысы ана 
құрсағында жатқанда-ақ басталады. «Еркіндікте болсам» деген құлшыныс оның 

бойына сол ана-құрсағында жатқанда-ақ дарыған. Жарық дүниеге келгеннен кейін 
есейіп, ес біле бастағанда оның еркіндік сүйгіштігі де арта түседі. Осы қажеттілікті 
кез келген ұлттық ойын өтейді. Оның ішінде біз сөз етіп отырған «Үйшік-үйшік» 
ойыны да бар. 

Әдетте ойынның екі кеңістігі болады. Бірі – ойыншылар ойнайтын майдан, екін-
шісі – көрермендер алаңы. Бір қызығы «Үйшік-үйшік» ойынында көрермендер 
кеңістігі болуы шарт емес. Ал,  «Асық», «Көкпар», «Бәйге», «Қыз қуу», «Күрес», 
«Жайау жарыс» т.б. (Кенжеахметұлы, 2010: 384;) секілді ойындарда көрермендер 
кеңістігінің болуы – басты шарттардың бірі.  

«Үйшік-үйшік» ойыны кеңістігінде балалар кейде дос-құрбылар, көршілер болып, 
кейде бірі әке, бірі ана, бірі қыз, бірі ұл  болып, енді бірде ұстаз бен оқушы, немесе 
сатушы мен тұтынушы болып  ойнайды. Демек, «Үйшік-үйшік» ойыны бала ойын-
дары ішіндегі кейіптік ойындар («рөлдік ойындар» дегеннен гөрі осы атау ұлттық 
ұғымға жақындау) қатарына жатады. Ойын баласына үйшіктің неден құралатыны 
және ондағы пайдаланылатын затындардың қандай болатындығы маңызды емес. 
Олар қолына түскен кез келген қолайлы заттарды пайдалана береді. Ең маңыздысы 
– ойынның мазмұны.  

«Үйшік-үйшікте» кім болып ойнайтындарын ойынға қатысатындар өзара 
ақылдасып анықтайды. Мысалы, отбасы болып ойнауды таңдаса, ойын кеңістігін 
анықтау, ойнайтын кейіп (рөл) таңдау, өзара келісіп үйшік жасау балалар арасындағы 
демократиялық қағидаларға сай жүзеге асады. Бірінің айтқанын бірі тыңдайды. 
Әлбетте, ішінде кім ересек, кімнің басқару қабілеті  болса, сол жетекші болады. 
Басқалар соның айтқанына құлақтүреді. Өзара ақылдасу нәтижесінде бірі әкенің, 
тағы бірі ананың, енді бірі қыздың, тағы бірі ұлдың кейпіне енеді. Үйшік-үйшік ой-
нау барысында әрқайсысы өзіне тиісті қызметті атқаруға кіріседі. Қимыл-қозғалыс, 
жүріс-тұрыс, айту, сөйлеу, қарым-қатынас үдерісінде олар өздері жақсы көрген 
адамның бейнесін жасауға немесе болған оқиғаны қайталауға, болмаса жаңа бір 
оқиғаны жүзеге асыруға тырысады. Бұл ұмтылыс барысында ойыншыкейіпкер бол-
мысын, ол қатысқан оқиғаны еске алады. Белгілі бір уақыт аралығында оның са-
насында елестету үдерісі жүреді. Елестету дегеніміз – өмірде бұрын көрген немесе 
алдағы өмірде көрсем деген шындықты (адамды,затты, оқиғаны) ойша көз алдына 
әкелу. Ойыншының бұған дейінгі өмірінде көргені неғұрлым көп болса, елестетуі де 
соншалықты мол болады.

«Баланың көргені мен естігені -– оның болашақ шығармашылығының ал-
ғашқы тұғыры» (Выготский, 1967: 27.). «Үйшік-үйшік» ойыны да балалардың 
шығармашылығына сүйенеді. Әркім өзінің қадари-халінше бойындағы дарынын 
барынша пайдалануға тырысады. Ойында баланың бәрінің асқан дарынды болуы 
міндетті емес, әйтсе де олардың әрқайсысының  өзіндік қабілет-қарымы сөзсіз бар. 
«Шын мәнінде шығармашылық үдерісі ұлы тарихи туынды тудыратын тұста ғана 
болмайды, адам елестеткен, қиялдаған, үйлестірген, өзгерткен және қандай да бір, 
мейлі ол ұлылар тудырған нәрсемен салыстырғанда мысқалдай ғана болса да  жаңа 
нәрсе жасалған жердің бәрінде болады» (Выготский, 1967: 6.). Демек, ойыншы 
да ойын барысында шығармашылық адам санатында әрекет етеді. Сөйтіп, өзінің 
бойындағы дарынын сыртқа шығаруға машықтана бастайды. 

Көз алдына елестеген адамның тұлғасы, ол қатысқан оқиға оны қызықтырады. 
Сондай болсам, ол жасаған әрекеттерді мен де жасай алсам, жүзеге асырсам деп 
қиялдайды. Қиялдау – шығармашылық ізденіс бастауы. Ойыншы қиялының шарық-
тау шеңбері кең болса, көз алдына елестеткен тұлғаның кейпі өзгелерге ұқсамайтын 
ерекше, жаратылысы бөлек, ол қатысқан оқиғаның мазмұны да  ауқымды болады. 
Ойыншы енді қиялындағы осы шындықты өмірлік ақиқатқа ауыстыруға көшеді. 
Демек, олар үлкендерге еліктей бастайды. Еліктеу дегеніміз – өзі үлгі тұтқан не-
месе жақсы көрген жасы үлкен адамның іс-әрекетін, қимыл-қозғалысын, ым-иша-
расын, сөйлеу мәнерін саналы түрде қайталау. Еліктеу – ержетуге, бойжетуге 
ұмтылған, өзі жақсы көрген адамға ұқсағысы келген сәбиге, жасөспірімге, жеткін-
шектерге, шығармашыл жас ізденімпаздарға тән қылық. Бұл – адам баласының есею 
жолдарының алғашқы баспалдақтарына тән табиғи құбылыс. Мұндай құбылыстың 
өмірлік қажеттілігін білген ұлы Абайдың: «Болмасаң да ұқсап бақ» дегенінде кемел 
адам болуға ұмтылдыру жатыр. Егер ата-ана тәрбиесі отбасында, тәрбиеші тәлімі 
балабақшада, ұстаздар тағылымы мектепте дұрыс жүргізілген болса, ненің жақсы, 
ненің жаман, қандай адам жақсы, қандай адам жаман екені жеткіншектің санасына 
сіңірілген болса, сөз жоқ, бала сол жақсыны таңдайды, сондай болғысы келеді. 

«Үйшік-үйшік» ойынында да балалар өздері үлгі тұтқан адамының кейпін бей-
нелеуге тырысады дедік. Бұл уақытта ол психологиялық күрделі үдерісті басынан 
кешіріп жатады. Ол алдымен өзінің әлі бала екенін біле тұра, өзінен үлкен тұлғаның 
кейпіне енуге бар күшін салады. Өзгенің кейпіне енумен бірге ол өзін-өзі үнемі 
қадағалайды да. Яғни бала бір жағынан өзгенің кейпін іздейді, екінші жағынан өзін-
өзі бақылайды. Бақылау барысында ол өзінің мінез-құлқын, жүріс-тұрысын, сөйлеу 
мәнерін сана сүзгісінен өткізіп алады да, сол болмысын таңдап алған кейпімен ойша 
салыстырып көреді. Салыстыру барысында өзінің де, өзгенің де табиғатына көңіл ау-
дарады. Сол арқылы өзін де, өзгені де тани бастайды. Өзгенің кейпіне  ену кезінде ол 
өзінің әлі бала екенін түсінеді. Сол бала болмысымен  өзі ұқсағысы келген адамның 
сөйлеу мәнерін келтіреді; дауыс ырғағын салады; бет-әлпет қозғалыстарын, ым-иша-
расын қайталайды; дене қимылдарын айнытпауға тырысады; қандай затты қалай 
ұстайтынын және оны қалай іске  қосатынын да естен шығармайды. Сөйтіп, бала 
бір жағынан өзі сомдап жүрген кейіпке енеді, сонымен қатар өзінің балалық бол-
мысын да сақтайды. Демек, ол екі бірдей образды қатар алып жүреді. Бұл үдерісте 
ол «өзіне ғана тән  балалық табиғатынан ересек адамның болмысына қарай қадам 
басады»(Эльконин, 1978: 79).

«Ойынға қатысушылар ойынның болмысын ғана танытып қоймайды, ойын кезінде 
өзінің ішкі болмысын да танытады, яғни қандай да бір рөлді ойнай жүріп сол арқылы 
өзін де танытады» (Хейзинга, 1992: 58). Яғни, психологиялық жетілу, есею сатыла-
рына көтеріледі. Осы тұста, ойын психологиясын зерттеген ғалым Д.Б. Элькониннің 
мұндай ойындар негізінде «баланың жаңа әлемді, басқаша айтқанда,  өзіндік қарым-
қатынасы, қызметі бар үлкендер әлемін тануы жатыр» (Эльконин, 1978: 79) дегенін 
еске сала кеткен орынды.

Бұған дейін өзі қалаған заттармен ойнаған, сол заттарды жақсы көріп, қолынан 
тастамай ойнап жүрген бала енді кейіптік ойынға көшкенде өз бетінше әрекет ету 

қажеттігін түйсіне бастайды. Осы әрекет барысында ол өзін үлкен адамдарша сезі-
неді. Үлкендердің іс әрекеттері оған үлгі болады. Сол үлгі бойынша әрекет еткісі 
келеді. Бұл кезде ол қоғамдық қарым-қатынастар туралы, ол қатынастардың мән-
мағынасын білмеуі мүмкін. Білмеген соң өзінің жан қалауы бойынша іске көшеді, 
қателесемін демей әрекет ете бастайды.

Осы үдерісте, яғни балалықтан «даналыққа» қарай өту барысында ол өзінің әлі 
де жетілмей жатқандығын түйсінеді. Сонда да үлкен болу ниетінен  айнымайды. Өзі 
кейпіне енген үлкен адам болып сөйлеуге көшкенде өзінің сөздік қорының аздығы ал-
дынан шығады да,бұрыннан құлағында қалған жағдаятқа қатысты кейіпкердің сөзін, 
дайын тіркестерді қайталайды, болмаса өзі сол заматта ойдан шығарып сөйлейді. Та-
бан астында жағдаятқа байланысты ой айтуға келгенде ол әлі тілі жетілмеген болса 
да, үлкендерше сөйлеуге талпынады. Осы талпыныс оны жаңа жетістіктерге жете-
лейді, ойдан сөз табу, сөйлем  құрастыру, айту машықтарын үйрене бастайды.

Бұл ойын еліктеу нәтижесінде жүзеге асады. Бірақ, мұнда ұлттық ойындардың 
көбінде болатын бәсекелесу де орын алып жатады. Бәсеке, тайталас, тартыс, жеңіс 
үшін күрес ұлттық ойындардың өзегі десек, бұл бәсеке, яғни бірінен бірінің озуына 
жол ашатын психологиялық құбылыс «Үйшік-үйшік» ойынында екінші кезекте, кей-
де бар, кейде мүлде болмайды да. Болатын сәті ойыншылар өзара басқа кәсіп иесі 
болып жарысып қалатын кезде ғана. Оған қастарындағы өзге ойынға қатысушылар 
әрі көрермен әрі қазы болады. Ал бастан-аяқ нағыз бәсекеге құрылған ойындармен 
салыстырғанда «үйшік-үшіктегі» бұл бәсеке ойын ішіндегі ойын деңгейінде ғана 
қалады.  

«Үйшік-үйшік» ойыны қоғамдағы әлеуметтік ортаның кішігірім моделі ретін-
де  көрініс табады. Бірде балалар мектептегі ұстаз бен оқушылар болса, кейде 
емханадағы дәрігерлер мен емделмендер, тағы бірде балабақшадағы тәрбиеші мен 
бүлдіршіндер, келесіде отбасы мүшелері болып ойнайды. 

Бала өзге болып ойнағанда ол сол бөтеннің болмысына енуге тырысады. Әже 
болып ертегі немесе ата болып ақыл айтпақ болады. Нағыз ата мен әжелердің 
айтқандарын сол қалпы толық қайталап та көреді. Кейде өз ойынан жаңа ертегі 
шығарып, тың ақыл қосып та айтады.  Кейде олар бір отбасындағы  ер мен әйел 
болып та тілдеседі.  Ана болып бала жұбатады, шәй қайнатады, қонақ шақырады. 
Әке болып баласына кәсіп үйретеді. Сырт көзбен қарағанда бала отбасында нені 
көрді, нені естіді, соны осы ойында қайталайды. Оның көргені, естігені қандай 
болса, ойнағаны да сондай болады. Ұлттық ойынның әлеуметтік мәнінің астары да 
осында. Қазақтың «Ұяда нені көрсең, ұшқанда соны ілесің» деген мәтелінің мәнін 
осы «Үйшік-үйшік» ойыны да елестете алады. 

«Үйшік-үйшік» ойыны барысында ойыншылардың бірінің айтқанына бірінің 
назар аударуы, құлақ түруі, зейін қойыптыңдауы басты қағидат болып есепте-
леді. Айналасындағы дыбыстарды есту бар және қасындағы адамның айтқанын 
тыңдау да бар. Бұл сәтте бала есту қабілетінің күштілігі сондай, айналасындағы 
есіктің шыйқылын, аттың дүбірін, сағаттың тықылын т.б. (дыбыс), машинаның 
гүрілін, ұшақтың гуілін, қойдың маңырағанын, иттің үргенін, құстың сайрағанын, 
домбыраның күмбірін  т.б. (үн), адамдардың сөйлегенін (дауыс) бәрін бір мезгіл-

де қабылдайды әрі бәрін бірінен-бірін ажыратады. Бұлардың ішінен ол алдымен 
қасындағы әріптесінің айтқанын жәй естіп қана тұрмайды, зейін қоя тыңдайды. 
Тыңдау естіген ақпараттың анық-қанығын білуге, толық мағлұмат алуға құштарлықты 
оятады. Тыңдап үйренген бала шынайы ақпаратты өз құлағымен толық естіп алуға 
ықыласты, зейінді адам ретінде қалыптасады. Тыңдай білген бала сөйлеуге және 
айтуға да икемді болады.  Сөйлеу мен айту бір емес. Сөйлеу – тілі шыққан бала-
дан бастап еңкейген кәріге дейін әр адамның бойында табиғи қалыптасқан қабілет 
(Медеубек, 2018:115). Сөйлеуде нақты бір мақсат, жалпыға ортақ қажеттілік болуы 
шарт емес. Бала  жеке қалып өзімен-өзі сөйлесе береді немесе айнаға қарап та аузына 
келген сөзді мақсат-мүддесіз сыртқа шығара беруі ғажап емес.

Айту – нақты ойды, деректі, мағлұматты, ең бастысы екі жаққа да қажетті ақпарат-
ты мақсатты, мүдделі түрде сыртқа шығару машығы (Медеубек, 2018:114). Осы машық 
«Үйшік-үйшік» ойыны барысында да қалыптасады. Айту – ақылы кірген балаға тән 
машық. Бұл машық шыңдала келе шешендікке жол ашады. Шешендік – кемел адамдар-
ға тән қасиеттердің бірі. Демек, «Үйшік-үйшік» ойынында бала тиісті жерде тиімді 
айтуды үйрене бастайды. Үйрене келе ақылды бала болып қалыптасады. Бұл жерде 
балалардың «ойын арқылы келешек өмір дағдыларына үйренетіндігін» ежелгі грек ой-
шылы Аристотельдің айтып кеткенін еске алуға болады (Аристотель, 1984: 625).

Бұл ойынның қалыптасқан ережесі жоқ дедік. Барлық оқиға үйшік жасаудан ба-
сталады да, әрі қарай сол сәтте ойдан шығарылған оқиғаларға жалғаса береді. Та-
бан астында ойдан шығарылған оқиғаға қатысты образға ену, тауып сөйлеу, мінез,  
қылық көрсету, әрекет жасау олардың санасына, жан дүниесіне үлкен өзгерістер 
әкеледі. Тіпті, үлкендер үйретіп, жаттатып қойғандай сөйлеп, үлкендерше әрекет ет-
кенде бала бойындағы үлкен қабілеттің ашыла бастағанын байқауға болады. 

Әлеуметтік ортаға ең тиесілі қажеттілік – ынтымақ, татулық, өзара сыйластық. Бұл 
құндылықтар да «Үйшік-үйшік» ойынында ерекше көзге түседі. Болмашыға өкпелеп 
қалған бала өзгелердің араласуымен көп ұзамай сабасына келіп, ойынға қайта ара-
ласып кетеді. Яғни әлеуметтік ортаға бейімделу, керекті де пайдалы психологиялық 
ахуал осы ойында көрініс табады. Бірін-бірі тыңдауы, бірінің айтқанын екіншісінің 
бұлжытпай орындауы адамдар арасына аса қажетті  өзара түсіністік пен ынтымақтың, 
сыйластықтың алғашқы көріністері екендігінде дау жоқ.

Ойынның әлеуметтік-психологиялық мәні осындай үдерістерден де көрінеді.
Қорытынды. Мақалаға арқау болған тақырыпты ашу үшін синергетикалық та-

ным талаптарына ден қоюға тырыстық. Бұл бағытта Т. Қоңыратбаевтың зерттеу әдісі 
назарда болды. (Қоңыратбаев, 2022.:18) 

 «Үйшік-үйшік» ойыны шын мәнінде әлі де зерттей түсуге лайық тақырып. Бұл 
ойынға қатысқан әр бала өзін бейсаналы түрде жеке тұлға ретінде таныта бастай-
ды. Бала тілдесу, ақылдасу, елестету, қиялдау, еліктеу, бәсекелесу, сөйлеу, айту, есту, 
тыңдау, әрекет ету, нәтижеге жету секілді машықтарды үйренеді.

Оның санасында жаңа ұғымдар мен түсініктер пайда болады. Ересектікке қарай 
көтеріледі. Яғни адам болып қалыптаса бастайды. Кемелдену сатыларымен бірте-
бірте жоғарылай береді. Осы ойында өзара сыйластықтың, татулықтың, бірліктің 
алғы шарттарын түйсінеді.«Үйшік-үйшік» ойынының өз кеңістігі болады;

- ойынның белгіленген уақыты болмайды;
- ойынның уақыты мен кеңістігі әдеткі ортадан тыс жерде өтеді;
- ойыншылар өзін толық еркіндікте, күнделікті күйбең тіршіліктен азат сезінеді;
- ойыншылар тыңдау мәдениетін үйренеді;
- ойындағы өзара тілдесу үдерісінде айту машығы қалыптасады;
- ойын бала бойындағы шығармашылықтың оянуына ықпал етеді;
- ойын баланың елестету қабілетін арттырады;
- ойын баланың қиялына ерік береді;
- ойын ойыншының еліктеушілік сезімін жетілдіреді;
- ойын өзгенің кейпіне ену  және сол арқылы адамдарды тану қабілетін арттыра-

ды;
- ойын баланың өзін-өзі тануына жол ашады;
- ойын балаға өмірді түсіндіре бастайды;
- ойын балалар бойына ынтымақ, сыйластық, татулық секілді адамгершілік 

құндылақтарын сіңіреді;
Ойынның әлеуметтік-психологиялық мәні  мен маңызы осында.

Мақала ҚР БҒМ Ғылым комитетінің АР08856460«Ұлы дала ойындары (Ойындық фольклор): 
Ұлттық  ойындардың ерекше мәдени құбылыс ретіндегі қоғамдық сананы жаңғыртудағы қызметі» 
гранттық жобасы аясында дайындалды.

Социально-психологические основы национальных игр

Аннотация. В статье говорится о социально-психологическомаспекте народных игр, которые стоя-
ли у истоков формирования многовековой культуры казахского народа и до настоящего времени малои-
зучены. Основным объектом исследования служит интеллектуальная игра «Үйшік-үйшік», являющаяся 
неотъемлемой частью национальной культуры испособствующая формированию личности в первые 
годы его жизни. Предпринята попытка изучения природы национальных игр. Сбор материала, обра-
щение к трудам ученых показал пробел в изучении данной темы.В статье рассматриваются способно-
сти участника игры: воображение, творческий потенциал, подражание, соперничество, мировоззрение, 
ориентация во времени и пространстве, также разъясняются условия и правила игры. Отмечается, что 
одним из условий формирования у детей навыков говорения является слушание; формирование ин-
теллектуальных способностей обусловлено умением устно выражать то, что видят, слышат и думают. 
Этому способствует детская игра «Үйшік-үйшік». Также говорится, что отношения между игроками 
строятся на принципах солидарности, понимания, уважения, дружбы, и это служит социально-психо-
логической основой привития детям общечеловеческих ценностей. Доказывается роль игры как фун-
дамента формирования зрелого человека. С помощью фактов и доказательств раскрывается социально-
психологическое значение игры.

Ключевые слова: национальная игра, игрология, пространство игры, время игры, воображение, 
творческое стремление, подражание, свобода

Socio-psychological background of national games

Annotation. The article is about the socio-psychological aspect of folk games, which stood at the origins 
of the formation of the centuries-old culture of the Kazakh people, although, they are still poorly studied. The 
main object of the study is the intellectual game «Uyshik-uyshik», that is an integral part of the national culture 
and contributes to the formation of personality in the first years of the person’s life. Anattempt has been made 
to study the nature of national games. Collected materials, works of shcolars showed a gap in the study of this 
topic. The article examines the abilities of the participant of the game: imagination, creativity, imitation, rivalry, 
worldview, orientation in time and space, also explains the conditions and rules of the game. It is noted that one 
of the conditions for the formation of children’s speaking skills is listening; the formation of intellectual abilities 
is due to the ability to verbally express what they see, hear and think. This is facilitated by the children’s game 
«Uyshik-uyshik». The relations between the players are based on the principles of solidarity, understanding, 
respect, friendship, and this serves as a socio-psychological basis for instilling universal values in children. The 
role of the game as the foundation of the formation of a mature person is proved. The result of the research and 
evidence revealed the socio-psychological significance of the game.

Keywords: national game, ludology, game space, game time, imagination, creative aspiration, imitation, 
freedom.

